
ORDENANZA  REGULADORA  DA  VENDA  AMBULANTE  DO  CONCELLO  DE

PONTEVEDRA

PREÁMBULO

Nestes últimos tempos os usos comerciais foron mudando e diversificándose; hoxe
en día as vendas na rede supoñen unha porcentaxe elevadísima de transaccións co-
merciais. Mais alá desta realidade existen fórmulas comerciais moi arraigadas histo-
ricamente, como é a venda non sedentaria. Cómpre, dunha parte, adoptar medidas
tendentes a garantir a realización destas actividades no marco da libre e leal compe-
tencia e, doutra, o respecto e garantía dos lexítimos dereitos dos/as consumidores/
as así como a protección da súa saúde e seguridade , asegurando a calidade dos
bens e servizos ofertados.

A actual Ordenanza municipal reguladora da venda ambulante no municipio de Pon-
tevedra foi aprobada definitivamente polo Pleno da Corporación municipal en sesión
extraordinaria celebrada o 17 de xaneiro de 1997 e publicada definitivamente no
BOP número 28 de 11 de febreiro de 1997. Nela regúlase o procedemento e condi-
cións para o exercicio desta actividade, establecendo unha serie de criterios técnicos
mínimos que serven para a homoxeneización e reordenación e control deste tipo de
actividade.

Tras máis de vinte e cinco anos de vixencia resulta necesaria a adaptación desta nor-
ma a multitude de circunstancias que foron obxecto de regulación ou modificación.
Consonte isto, considérase conveniente deseñar unha nova norma que se adapte aos
novos escenarios socio económicos e , ao tempo, que consiga dar resposta aos pro-
blemas detectados na súa interpretación e aplicación actuando de conformidade cos
principios de necesidade, eficacia, proporcionalidade, seguridade xurídica, transparen-
cia e eficiencia.

A redacción desta nova ordenanza resulta o instrumento máis acaído para garantir este
tipo de uso comercial tradicional que responde ao interese xeral, xa que se mantén
vivo a pesar dos novos sistemas de venda. Na súa tramitación favorécese que os re-
ceptores potenciais poidan participar de maneira activa na formación da ordenanza cun
sinxelo acceso universal, actualizado á normativa vixente nos termos establecidos no
artigo 7 da Lei 19/2013, de 9 de decembro, de transparencia, acceso a información e
bo goberno.

Esta nova disposición normativa non suporá cargas administrativas non necesarias
para o Concello e non afectará a racionalización da xestión dos recursos públicos. Ta-

mén permitirá acoutar e delimitar con precisión a realidade aos aspectos que incorpora
a ordenanza, ademais de concentrar os esforzos nun número pequeno de aspectos,
coa conseguinte precisión e calidade reguladora, amosando a inexistencia doutras me-
dida menos restritivas de dereitos. Deste xeito obteremos un marco normativo estable,
integrado e coñecido de clara comprensión para a actuación e adopción de decisións.

A presente ordenanza dítase ao amparo do disposto no artigo 25.2.i) e 84 da Lei
7/1985, reguladora das bases do réxime local; 1.2 do Decreto de 17 de xuño de
1955, polo que se aproba o Regulamento de servizos das corporacións locais; na Lei
1/1996, de 5 marzo, de regulación das actividades feirais de  Galicia; Lei 7/1996, de
15 de xaneiro, de ordenación do comercio retallista; Lei 1/2010, de 1 de marzo, de
reforma da lei 7/1996, de 15 de xaneiro, de ordenación do comercio retallista; Lei
13/2010, de 17 de decembro, do comercio interior de Galicia; Lei 33/2003 de patri-
monio das administracións públicas; polo Regulamento de bens das corporacións lo-
cais e polas normas sectoriais reguladoras da venda e comercialización de cada pro-
duto, e demais normativa que lle sexa de aplicación.

Por todo o anterior procédese a elaborar a presente regulación cuxas principais ca-
racterísticas poderían resumirse do seguinte xeito:

No capítulo I preténdese delimitar o concepto de venda ambulante que debe ser ob-
xecto de autorización municipal. Inclúense así dentro da norma, as modalidades de
venda non sedentaria relativas a mercados e enclaves illados na vía pública;  ao
mesmo tempo, establécense cales son os suxeitos lexitimados e os requisitos que
habilitan para o exercicio da venda ambulante.

Introdúcese un sistema de concesión anual prorrogable das autorizacións municipais
para  o  exercicio  da  actividade,  coa  conseguinte  revisión  da  contraprestación
económica que vai satisfacer o interesado.

O capítulo II céntrase na localización dos actuais mercados de venda ambulante con
indicación dos produtos autorizados e prohibidos, ademais de establecer que tipo de
produtos se permitirían vender no suposto de autorizarse a montaxe dun mercado
de antigüidades e segunda man.

O capítulo III regula os requisitos e condicións para o exercicio de venda ambulante,
así como os dereitos e obrigas de cada unha das partes nesta relación bilateral.

Por último, no capítulo IV  introdúcese un réxime sancionador con especificación das
infraccións e sancións que corresponderán ás autoridades locais, sen prexuízo das
competencias que puidesen corresponder ás autoridades sanitarias por infraccións
nesta materia. A sustanciación dosanteditos procedementos simplifícase sen necesi-
dade de adecualos ao que prevé a Lei 39/2015, de 1 de outubro de procedemento

administrativo das administracións públicas.

En cumprimento do exposto con anterioridade, elabórase a seguinte normativa:

CAPÍTULO I
Disposicións xerais

ARTIGO 1.—OBXECTO E ÁMBITO 

A presente  ordenanza  ten por obxecto a regulación e ordenación do exercicio da
venda ambulante no concello de Pontevedra, nos espazos ou localizacións e modali-
dades referidas nela, así como o réxime sancionador aplicable ao respecto.

ARTIGO 2.—COMPETENCIA 

Correspóndelle ao Concello de Pontevedra dentro do seu termo municipal, sen pre-
xuízo das competencias doutras administracións, conceder a autorización para o uso
do espazo público no seu territorio de ordenación, así como a execución, inspección
e control das medidas necesarias para un desenvolvemento satisfactorio dos merca-
dos nos que se desenvolven actividades de venda ambulante, o cumprimento dos
requisitos para a obtención das licenzas e facer cumprir esta ordenanza.

ARTIGO 3.—VENDA AMBULANTE OU NON SEDENTARIA. DEFINICIÓN 

Considérase venda ambulante  ou non sedentaria  a realizada polos comerciantes
fóra dun establecemento comercial permanente, de xeito habitual, ocasional, periódi-
co ou continuado, nos perímetros ou lugares debidamente autorizados do termo mu-
nicipal, en instalacións desmontables ou transportables, incluídos os camións tenda.

A venda ambulante unicamente poderá levarse a cabo en mercados periódicos ou
ocasionais, anexos a mercados fixos ou en postos instalados na vía pública que se-
xan desmontables ou en vehículos.

ARTIGO 4.—MODALIDADES DE VENDA AMBULANTE

1.—A venda ambulante ou non sedentaria só poderá realizarse baixo as seguintes
modalidades:

a) Venda ambulante en mercados periódicos: é aquela autorizada nos mercados si-
tuados en poboacións, lugares e espazos determinados e cunha periodicidade habi-
tual establecida. Dentro deste punto están encadradas entre outras, as realizadas en
feiras e mercados.
b) Venda ambulante en mercados fixos: aquela autorizada en lugares anexos aos

mercados municipais ou de abastos, con instalacións permanentes nas poboacións.
c) Venda ambulante en postos desmontables instalados na vía pública: aquela auto-
rizada para un número de postos, situacións e períodos determinados.
d) Venda ambulante en mercados ocasionais: aquela autorizada en mercados es-
porádicos que teñan lugar con motivo de feiras, festas ou acontecementos popula-
res.
e) Venda ambulante mediante camións ou vehículos tenda: aquela realizada nos ci-
tados medios e autorizada en zonas ou lugares determinados.

2. Actividades comerciais reguladas pola Lei 7/1996 do 5 de marzo, de actividades
feirais de Galicia e as súas normas de desenvolvemento.
b) Venda directa exercida polos agricultores no seu termo municipal ou nos termos li-
mítrofes, limitadas á súa propia produción.
c) Venda de obxectos artesáns realizada por quen produce, con motivo de festas,
feiras ou acontecementos populares.
Non obstante, as persoas agricultoras e artesás en xeral están suxeitas ao deber de
obter licenza municipal ao tratarse do exercicio autorizado dun uso común especial
da vía pública, entre os establecidos no art. 77 do Regulamento de bens das entida-
des locais.
d) Venda puramente ocasional de candeas, barquillos, rosquillas etc.
e) Tampouco teñen a consideración de venda ambulante a venda a distancia nin a
venda automática mediante máquinas preparadas para os efectos.
f) O comercio esporádico en recintos ou espazos reservados con ocasión de espec-
táculos públicos,  deportivos,  musicais ou análogos,  e referida á produtos directa-
mente relacionados co evento en cuestión, suxeitos evidentemente á debida autori-
zación municipal.

ARTIGO 5.—DAS OBRIGAS NA VENDA

As vendedoras e os vendedores ambulantes deberán cumprir no exercicio da súa
actividade con toda a normativa vixente na materia de comercio e de disciplina do
mercado; deberán observar as normas de competencia leal e usos mercantís e res-
ponderán ante a administración competente en cada caso de que os produtos ob-
xecto de venda cumpren as condicións e requisitos esixidos pola normativa que os
regula, tanto en materia sanitaria como no referente á súa presentación, etiquetaxe e
demais aspectos que se establezan nela.

ARTIGO 6.— DÍAS DE CELEBRACIÓN DOS MERCADOS E AS SÚAS CAUSAS DE
ALTERACIÓN. HORARIO

O Concello, por causa de forza maior ou interese xeral, e logo do cumprimento dos
requisitos establecidos na lexislación vixente, poderá acordar o traslado definitivo
dos postos de venda a outro/s lugar/es, alterar o día da celebración do mercado, a

redución do número de postos de venda, e incluso a súa total supresión, sen que
isto dea lugar a indemnización ningunha, logo do acordo motivado da Xunta de Go-
berno Local sen prexuízo das delegación que no seu momento se poidan efectuar. 

Así mesmo, a Alcaldía, mediante resolución motivada, poderá alterar de forma provi-
sional os lugares de venda ou o día de celebración do mercado, por razóns de inte-
rese público, sen que isto dea lugar a indemnización ningunha.

Con carácter xeral o mercado da avenida da Praia de Estribela celebrarase os mér-
cores de cada semana. O da rúa de Rafael Areses, coñecido como mercado da Xun-
queira, celebrarase os sábados e anticiparase a súa celebración ao día anterior can-
do eses días (mércores e sábado) fosen festivos ou ao seu precedente se ese día
tamén fose festivo.

Por causas excepcionais, debidamente xustificadas, poderase manter como día de
feira o día festivo ou ben adiar o día de celebración. Nestes casos ditarase unha re-
solución da Alcaldía onde se xustificará a adopción desa medida, que se notificará
ás persoas adxudicatarias de licenza cunha anticipación de 3 días.

De organizarse novos mercados ambulantes o día de celebración será o que deter-
mine o Concello e rexerase en canto ás excepcionalidades de celebración polas
mesmas normas que o resto de mercados de venda ambulante.

Horario de 7.00h a 15.00h.

O horario de acceso de vehículos ao recinto será de 7 horas ás 9 horas, quedando
prohibida a entrada fora do horario indicado.
Unha vez finalizada a operación de descarga de mercadorías non poderá permane-
cer no interior do recinto ningún vehículo a partir das 9.00 horas.
As 15.00h deberán estar desinstalados todos os postos e o espazo deberá estar re-
collido e limpo.

CAPÍTULO II
Da venda en mercados 

ARTIGO 7.—LOCALIZACIÓN DOS ACTUAIS MERCADOS DE VENDA AMBULAN-
TE

Lugares: avenida da Praia de Estribela e rúa Rafael Areses

Fóra das rúas e prazas sinaladas queda terminantemente prohibida a venda ambu-
lante, salvo as autorizacións expresas concedidas pola Alcaldía ao amparo do dis-
posto nesta ordenanza.

ARTIGO 8.—ASENTAMENTO DOS POSTOS E DO DEBER DE POSUÍR LICENZA

En ningún caso se permitirá a colocación de postos nas beirarrúas; estorbando o
paso a locais comerciais, industriais e profesionais; en accesos a edificios públicos
ou privados nin en lugares que dificulten a circulación peonil ou de vehículos.

Ao seren as licenzas outorgadas sen prexuízo de terceiro e con natureza precaria, o
exercicio de calquera actividade ou comercio na vía pública sen licenza municipal,
ou sen axustarse a ela, dará lugar á retirada inmediata das instalacións, elementos e
xéneros neles situados.

Os/as adxudicatarios terán a licenza na parte frontal superior e perfectamente visible
para os/as axentes municipais, polo que se presumirá que tal licenza non existe de
non presentala no momento de esixila os axentes municipais.

ARTIGO 9.—PRODUTOS AUTORIZADOS

Só poderán expoñerse e venderse produtos autorizados, tales como artigos téxtiles,
de pel, calzado, artesanía, cestería, ornato de pequeno volume, material de Nadal,
cosmética, perfumería, bixutería, libros non de texto, aparatos de reprodución audivi-
sual, soportes de audio, de vídeo, plantas, sementes, xoguetería, árbores e outros
análogos.

As persoas agricultoras poderán vender directamente os produtos do campo tales
como  verduras,  legumes  e  froitas  sen  estar  de  alta  no  imposto  de  actividades
económicas, nin afiliación á Seguridade Social, despois de manifestar que tales pro-
dutos son sobrantes de consumo familiar propio (excedente de produción); isto será
comprobado e non se permitirá a venda de produtos fóra de tempada. 

Para o suposto de organizarse algún mercado de venda ambulante de antigüidades
ou de obxectos de segunda man, os produtos autorizados serían mobles ou obxec-
tos de decoración usados, reciclados ou restaurados, artigos de coleccionista como
a filatelia, numismática, discos de vinilo, carteis de festas e corridas de touros, tarxe-
tas postais, cromos, libros, revistas,cómics etc, artigos varios como ferramentas, ma-
quinaria de pequena entidade, cristal, fotografía, cerámica e similares.

ARTIGO 10.—PRODUTOS PROHIBIDOS

Non se poderá conceder autorización para a venda daqueles produtos cuxa normati-
va así o prohiba e aqueles outros que, en razón da súa presentación ou doutros mo-

tivos, non cumpran a normativa técnico-sanitaria e de seguridade; ademais, as auto-
ridades sanitarias poderán prohibir a venda de determinados produtos cando o acon-
sellen motivos de saúde pública. En todo caso, non se poderán vender alimentos ou
produtos alimentarios non envasados por quen careza do certificado acreditativo de
que recibiu formación en materia de manipulación de alimentos.

Queda expresamente prohibida a venda de material escolar e papelería en xeral,
animais vivos, carnes, aves e caza fresca, refrixerados e conxelados, leite, queixo e
bolaría, semiconservas, herbas medicinais, óptica e en xeral todo produto de alimen-
tación salvo os recollidos no art. 9 desta ordenanza.

Non obstante, en supostos excepcionais poderá autorizarse a venda dos produtos
aos que se refire este artigo cando se dispoña de instalacións frigoríficas ou os pro-
dutos  estean  debidamente  envasados.  Deberán  reunir  as  condicións  de  hixiene,
sanidade, calidade e seguridade alimentaria estipuladas nas disposicións vixentes,
ademais de contar co informe favorable da Delegación Provincial da Consellería de
Sanidade da Xunta de Galicia ou do organismo competente.

Dado o carácter singular da venda ambulante de produtos alimenticios, ademais das
condicións xerais que a presente ordenanza establece para todos os postos de ven-
da, aqueles nos que se expendan produtos alimenticios deberán reunir as condi-
cións hixiénico-sanitarias e doutra índole que se establezan nas regulamentacións
específicas dos produtos comercializados e instalacións.

No suposto de venda ambulante de antigüidades ou obxectos de segunda man, que-
da expresamente prohibida a venda de armas (salvo réplicas), obxectos de simbolo-
xía que fomenten a apoloxía do racismo, nazismo, terrorismo ou enxalcen o crime ou
enaltezan o seu autor, artigos pornográficos, produtos alimenticios e toda clase de
bebidas, prendas de vestir e calzado nin novo nin usado salvo que sexan de produ-
ción artesanal, xoguetes salvo antigüidades de colección ou elaboración artesanal,
animais vivos, artigos novos en xeral, ou calquera outro que non responda á esencia
deste tipo de mercados.

CAPÍTULO III
Procedemento

ARTIGO 11.—REQUISITOS PARA O EXERCICIO DA VENDA AMBULANTE

1.—A venda ambulante soamente poderá efectuarse nos lugares ou emprazamentos
autorizados, nas datas e polo tempo que igualmente se determine e respecto dos
produtos que, non tendo prohibida a súa venda baixo este réxime, figuran expresa-
mente sinalados na correspondente licenza municipal.

2.—A/O titular da autorización para o exercicio da venda ambulante e a/s persoa/s
que desenvolvan a actividade comercial no posto cumprirán os seguintes requisitos:

a) Estar dado/a de alta na epígrafe correspondente do imposto de actividades
económicas e estar  ao corrente no pagamento da tarifa ou, en caso de estar
exentos, estar dado de alta no censo de obrigados tributarios. Esta circunstancia
deberase acreditar polo autorizado ou persoa que o representa.
b) Estar dado de alta no réxime correspondente da Seguridade Social e ao co-
rrente no pagamento das cotizacións.
c) Satisfacer as taxas e/ou tributos fixados na ordenanza fiscal municipal corres-
pondente.
d) Reunir as condicións esixidas pola normativa reguladora do produto ou produ-
tos que sexan obxecto de venda.
e) Dispoñer en caso de comercializar produtos alimenticios, do certificado acredi-
tativo de ter recibido formación en materia de manipulación de alimentos.
f) Dispoñer dos permisos de residencia e traballo que, en cada caso, fosen esixi-
bles, se se trata de persoas estranxeiras.
g) As persoas xurídicas deberán acreditar os seguintes aspectos: CIF, acta de
constitución, estatutos e escritura de poder outorgada á persoa física que asine a
solicitude de autorización en representación da empresa.
h)  Dispoñer  de  seguro  de  responsabilidade  civil,  cunha  cobertura  mínima  de
150.000 euros, para responder de posibles danos a persoas ou bens de resultas
da actividade autorizada.
i) Dispoñer da correspondente autorización municipal que sinalará o obxecto da
venda e que deberá manterse, para a súa exhibición, en lugar visible e permanen-
te. Estará condicionada a que o  Concello comprobe que a/o peticionaria/o cum-
pre  os requisitos legais en vigor  para o exercicio do comercio, así como o esta-
blecido na regulación do produto para o  que ten autorización de venda.
j) A persoa titular da autorización de produtos de alimentación e herbodietética de-
berá adicionalmente cumprir os requisitos que impón a normativa sanitaria.

ARTIGO 12.—DA LICENZA MUNICIPAL

1. – As licenzas de ocupación de vía pública para o exercicio da actividade de venda
ambulante serán expedidas pola Administración municipal. Será da súa competencia
única e exclusiva o outorgamento desas licenzas. O seu número é limitado (56 no
mercado de Estribela e 89 no da Xunqueira).
Autorizará a venda nos lugares indicados nesta ordenanza unha resolución da Alcal-
día; sen prexuízo de que se trate dunha competencia delegable.
2.—As licenzas serán individuais e transferibles polo tempo que reste ata a finaliza-
ción do seu prazo de duración. Poderán transferirse a outras persoas físicas ou xu-
rídicas que acrediten o cumprimento dos requisitos establecidos no artigo 72.2 da
Lei 13/2010 e na presente ordenanza, logo da comunicación ao Concello. A súa du-

ración será a que se fixe nas bases reguladoras do procedemento de adxudicación
das licenzas; computarase desde o outorgamento (prazo máximo de duración dun
ano) e será prorrogable de forma expresa por idénticos períodos, de manterse as cir-
cunstancias que motivaron a autorización.
ARTIGO 13.—SUXEITOS 

Poderán optar á concesión das licenzas que se regulan na presente ordenanza:

1.—Toda persoa física ou xurídica legalmente constituída que se dedique á activida-
de do comercio ao retallo e reúna os requisitos establecidos na presente ordenanza
e demais normativa que lle fose de aplicación, requisito que deberán cumprir durante
todo o tempo de vixencia da licenza.

En cada autorización municipal para o exercicio da venda ambulante e logo da solici-
tude, poderase habilitar, ata un máximo de dúas persoas ademais da titular: o/a cón-
xuxe; os familiares ata o primeiro ou segundo grao de consanguinidade maiores de
16 anos e as persoas vinculadas á titular mediante contrato laboral.

2.—As persoas físicas nacionais ou estranxeiras, maiores de idade, e que teñan ple-
na capacidade xurídica e de obrar, consonte coa lexislación mercantil e de conformi-
dade co establecido na lei 13/2010, de 17 de decembro, do comercio interior de Gali-
cia e as prescricións desta ordenanza, que obterán unha licenza que dará dereito a
un posto.

3.—As  persoas  xurídicas,  sexan  sociedades  cooperativas  ou  mercantís,  obterán
unha licenza, pero poderán ter postos:

a) Ata un máximo de 2 postos: sociedades cooperativas de traballo asociado, legal-
mente constituídas e debidamente inscritas no Rexistro de Sociedades Cooperativas
da Xunta de Galicia, constituídas cun número de socios de ata 10.
As persoas habilitadas para a venda terán que ser socios cooperativistas.

b) Ata un máximo de 4 postos: sociedades cooperativas de traballo asociado, legal-
mente constituídas e debidamente inscritas no Rexistro de Sociedades Cooperativas
da Xunta de Galicia, constituídas cun número de socios de entre 11 e 20 socios.

c) Ata un máximo de 2 postos: sociedades mercantís legalmente constituídas e debi-
damente  inscritas  nos  correspondentes  rexistros  mercantís,  agás  as  sociedades
mercantís unipersoais.

ARTIGO 14.—SOLICITUDE E DOCUMENTACIÓN QUE SE DEBE PRESENTAR

No momento en que se abra un proceso de licitación a persoa interesada, ou o seu

representante  legal,   deberá  presentar  unha  solicitude  de  autorización  municipal
para o exercicio da venda ambulante na oficina de asistencia en materia de rexistro
do Concello de Pontevedra, a través da sede electrónica do Concello de Pontevedra
ou ben a través de calquera das formas de presentación admitidas na Lei 39/2015,
de 1 de outubro, do procedemento administrativo común das administracións públi-
cas. A solicitude revestirá a forma de declaración responsable, conforme ao modelo
establecido no anexo desta ordenanza,  e nela consignaranse os seguintes datos:

a. Nome e apelidos ou denominación social, domicilio NIF ou pasaporte da per-
soa interesado e teléfono de contacto; No caso de actuar a través de persoas
representantes, documentación acreditativa de esa representación

b. mercadoría ou mercadorías que vaian expenderse;
c. o prazo de tempo polo que se solicita (fixado nas bases reguladoras do pro-

cedemento), sempre e cando non se incumpra algún apartado da presente
ordenanza;

d. metros lineais de ocupación (fondo constante de 2 metros)

Á solicitude deberá unirse unha declaración responsable, segundo o modelo estable-
cido no anexo desta ordenanza, na que se farán constar necesariamente os seguin-
tes extremos:

• Que cumpre todos os requisitos establecidos para o exercicio da venda ambulante
na comunidade autónoma de Galicia.

• Que está en posesión da documentación que así o acredita a partir do inicio da ac-
tividade.

• Que está en posesión dun seguro de responsabilidade civil, cunha cobertura míni-
ma de 150.000 euros, para responder de posibles danos a persoas ou bens de re-
sultas da actividade autorizada.

• Que se compromete a manter o seu cumprimento durante o prazo da vixencia da
autorización.

• Que non vai proceder á venda de artigos distintos dos solicitados e en todo caso,
daqueles que teñan prohibida a súa venda ambulante; así como, de ser o caso,
que acatará toda a normativa que regula os principios e os requisitos xerais na le-
xislación alimentaria relativos á seguridade alimentaria e de manipulación de ali-
mentos.

O contido da declaración responsable, comprenderá, ademais, os seguintes extre-
mos:

• Estar  dada/o  de  alta  na  epígrafe  correspondente  do  imposto  de  actividades
económicas e estar ao corrente no pagamento da tarifa ou, en caso de estar exen-
tos, estar dada/o de alta no censo de obrigados tributarios. Esta circunstancia de-

berá ser acreditada, a opción da persoa interesada, ben por ela mesma, ben me-
diante autorización á Administración municipal para que verifique o seu cumpri-
mento.

• Estar dada/o de alta no réxime correspondente da Seguridade Social e ao corrente
no pagamento das súas cotizacións.

• Satisfacer as taxas e/ou tributos fixados na ordenanza fiscal municipal correspon-
dente.

• Reunir as condicións esixidas pola normativa reguladora dos postos do produto ou
produtos que sexan obxecto de venda.

• No caso de venda de produtos alimentarios, posuír o carné de manipulador/a de
alimentos en vigor. Adicionalmente cumprir os requisitos que impón a normativa
sanitaria.

• No caso de persoas xurídicas: dispor de número de identificación fiscal, acta de
constitución, estatutos e escritura de poder outorgada a favor da persoa física que
asina a solicitude de autorización en representación da persoa xurídica interesada.

• As persoas prestadoras procedentes de terceiros países, o cumprimento das obri-
gas establecidas na lexislación vixente en materia de autorizacións de residencia e
traballo.

Á declaración responsable deberán unirse os documentos acreditativos do cumpri-
mento dos requisitos establecidos no apartado anterior.

A inscrición  na sección de comerciantes ambulantes  do Rexistro  Galego de Co-
mercio non terá carácter habilitante para o exercicio da actividade comercial; se ben,
no momento do outorgamento da autorización para o exercicio da actividade, ou da
súa transmisión, o Concello comunicará á Administración autonómica os datos conti-
dos na declaración responsable para que esta practique a correspondente inscrición.

A tarxeta de vendedor/a ambulante expedida pola Administración autonómica logo
da inscrición no Rexistro Galego de Comercio, con vixencia de cinco anos, servirá
para acreditar ante o Concello os requisitos esixidos pola Lei 13/2010 e a presente
ordenanza para o exercicio da venda ambulante e, conseguintemente, os extremos
consignados na correspondente declaración responsable.

ARTIGO 15.—RÉXIME ECONÓMICO

As persoas adxudicatarias das licenzas deberán, para o exercicio da actividade de
venda ambulante, aboar trimestralmente as taxas previstas na Ordenanza fiscal 9 re-
guladora da taxa por utilización privativa ou aproveitamento especial constituído pola
ocupacións de terreos uso público con postos barracas, casetas de venda, espec-
táculos ou atraccións, e industrias de rúas e ambulantes e rodaxe cinematográfica,
ou no seu caso a que a substitúa.

ARTIGO 16.—REQUISITOS DOS POSTOS DE VENDA

Para o exercicio do comercio ambulante será necesario o uso de instalacións des-
montables ou transportables; tamén se poderán usar os vehículos, incluídos os ve-
hículos- tenda, que só estarán permitidos naqueles supostos en que se xustifique
debidamente a necesidade da súa utilización.

Non se permitirá que os produtos ofrecidos se sitúen fóra do posto.

As persoas adxudicatarias de licenza están na obriga de manter limpo e nas debidas
condicións, durante toda a celebración do mercado o espazo que lles for asignado.
Os refugallos e embalaxes, debidamente atados serán depositados nos colectores
correspondentes.

ARTIGO 17.—CRITERIOS DE ADXUDICACIÓN

Dada a escaseza de chan dispoñible, o número de autorizacións é necesariamente
limitado; polo tanto,  as autorizacións concederanse polo sistema de concorrencia
competitiva en condicións non discriminatorias. O procedemento haberá de garantir
a transparencia e imparcialidade e, en concreto, a publicidade axeitada do seu inicio,
desenvolvemento e fin.

A convocatoria da licitación será pública e os criterios e circunstancias que se aplica-
rán para a adxudicación das autorización en réxime de concorrencia competitiva da-
rase a coñecer por anticipado aos candidatos nela.

ARTIGO 18.—AUTORIZACIÓNS

A autorización municipal para o exercicio da venda ambulante outorgarase mediante
unha licitación que garanta o sistema de concorrencia competitiva, e mediante o ou-
torgamento dos títulos de ocupación do dominio público que procedan por aplicación
da Lei  33/2003 de patrimonio  das administracións públicas e do regulamento de
bens das corporacións locais.

O procedemento será público e a súa tramitación deberá desenvolverse conforme a
criterios claros, sinxelos, obxectivos e predicibles. Na resolución do procedemento fi-
xaranse os requisitos da autorización.

As licenzas serán transferibles polo tempo que reste ata a finalización do seu prazo
de duración. Poderanse transferir a outras persoas físicas ou xurídicas que acrediten
o cumprimento dos requisitos establecidos no artigo 72.2 da Lei 13/2010, de 17 de
decembro, do comercio interior de Galicia, e na presente ordenanza, logo da comu-
nicación ao Concello.

A transmisión dunha autorización non afectará o seu período de vixencia, que se
manterá polo tempo que reste ata a finalización do prazo de duración.

As autorización outorgaranse por tempo determinado. O seu prazo máximo de dura-
ción será dun ano prorrogables de forma expresa por idénticos períodos, logo da so-
licitude do interesado e de manterse as circunstancias que motivaron a autorización. 

As autorizacións serán persoais; se ben, a persoa titular poderá ser substituída por
outra debido a algún dos motivos e polo tempo seguinte, logo da xustificación docu-
mental e autorización municipal:

a) En caso de nacemento dun/dunha fillo/a, enfermidade grave, falecemento de pa-
rentes ata segundo grao de consanguinidade ou afinidade, desprazamentos polos
motivos anteriores. 
b) Maternidade ou paternidade (conciliación vida familiar e laboral).
c) Exercicio de cargo público representativo.
d) Privación da liberdade mentres non exista sentenza condenatoria.
e) Viaxes relacionadas directamente coa actividade obxecto de licenza.
f) O tempo indispensable para o cumprimento dun deber inescusable de carácter
público ou persoal.

A persoa substituta deberá reunir os seguintes requisitos:

a) Estar dada de alta como comerciante autónomo.
b) Non ser titular no mercado dun posto de venda ambulante.

ARTIGO 19.—CRITERIOS DE REVOGACIÓN OU EXTINCIÓN DA AUTORIZACIÓN

As autorizacións outorgadas poderán ser revogadas unilateralmente polo Concello,
sen dereito a indemnización ou compensación ningunha, nos seguintes supostos:

1. Por motivos de interese público debidamente xustificados ou cando desaparezan
as circunstancias que motivaron o seu outorgamento.
2. Polo falseamento da documentación xustificativa do cumprimento dos requisitos
esixidos na lei 13/2010, de 17 de decembro, do comercio interior de Galicia, e na
presente ordenanza para o seu outorgamento.
3. Por incumprimento sobrevido dos requisitos establecidos na presente ordenanza
así como na normativa aplicable ou por vulneración dos seus preceptos.
4. Por morte ou incapacidade sobrevida da persoa autorizada, ou extinción da perso-
nalidade xurídica.
5. Polo transcurso do prazo de duración, a renuncia ou a supresión motivada das fei-
ras.

No caso de que a persoa titular tivese pechado o posto durante oito días de merca-
dos seguidos, ou doce alternos (estes últimos nun período de seis meses), produci-
rase a caducidade da autorización, logo da correspondente notificación.

O procedemento de revogación será o seguinte:

a) Iniciarase co informe do persoal encargado da vixilancia do mercado onde faga
constar a incidencia.
b) Proposta da concellaría delegada para iniciar o procedemento;
c) Trámite de audiencia á persoa interesada comunicando o inicio e o motivo da po-
sible revogación, concedendo un prazo de 15 días para presentar alegacións;
d) Proposta definitiva de derrogación ou arquivo do procedemento; 
e) Resolución da Alcaldía e notificación á persoa interesada.

Terminado o procedemento e en caso de revogación, a Alcaldía adoptará as medi-
das para impedir a actividade derrogada.

Non obstante, a Administración poderá resolver casos individualizados por enfermi-
dade do titular ou outras causas debidamente xustificadas.

ARTIGO 20.—AUTORIZACIÓN MUNICIPAL

As persoas que exerzan o comercio ambulante deberán ter expostos en forma facil-
mente visible e lexible para o público os seus datos persoais e o documento no que
conste a correspondente autorización municipal, así como un enderezo para a rece-
pción das posibles reclamacións.

O  Concello  proverá  a  cada  vendedor/a  ambulante,  adxudicatario  dunha  licenza,
dunha tarxeta de identificación que deberá ser mostrada en calquera momento que
lle for requirida polo vixilante do mercado, axente de policía ou autoridade competen-
te.

A tarxeta será confeccionada polo Concello e permitirá o almacenamento dos se-
guintes datos:

1) Nome e apelidos ou denominación social da persoa titular e da persoa autorizada
2) NIF ou, no caso de non dispor del, pasaporte
3) Domicilio fiscal
4) Fotografía tamaño carné da persoa autorizada
5) Produto autorizado para a venda
6) Período de vixencia da licenza
7) Lugares de venda

8) Número de metros lineais do posto
9) Número de vendedor/a ambulante no rexistro da Xunta de Galicia
10) Número do posto

ARTIGO 21. OBRIGAS DA  PERSOA ADXUDICATARIA

1.—A persoa titular do posto deberá colocar nun lugar visible a tarxeta identificadora.
2.—Responderá da calidade e seguridade dos produtos que venda e responsabiliza-
rase dos riscos a saúde nos consumidores e usuarios.
3.—No desenvolvemento da súa actividade a persoa adxudicataria deberá observar
o disposto na normativa vixente.
4.—Os postos que expidan artigos que requiran o peso ou medida deberán dispor
dunha báscula ou metro regulamentario.
5.—Atenderá os requirimentos do persoal municipal, policía municipal ou autorida-
des competentes.
6.—Instalarase nos postos que teñen asignados polo Concello
7.—Cumprirá con todas as disposicións que emanen desta ordenanza (comunicar e
xustificar ausencias, manter a condición de comerciante coas obrigas tributarias e de
seguridade social, exhibir a tarxeta da autorización, ter a disposición da inspección
as facturas e os comprobantes das compras dos produtos que acrediten a súa pro-
cedencia, dispor de follas de reclamacións etc). 
8.—Comunicar ao Concello o cambio de domicilio fiscal a efectos de notificacións
para, deste xeito, facilitar a comunicación das incidencias do mercado.

ARTIGO 22.—DEREITOS DA PERSOA ADXUDICATARIA

1.—A ocupar os postos de venda que ten autorizados
2.—A exercer pública e pacificamente, no horario e coas condicións establecidas, a
actividade de venda autorizada.
3.—No caso de supresión do posto do mercado, a persoa titular terá dereito prefe-
rente no novo emprazamento e a solicitar a ampliación da superficie asignada sem-
pre que sexa posible na nova localización.
4.—A presentar as reclamacións e suxestións que considere oportunas na defensa
dos seus dereitos e intereses.
5.—A ser substituída na titularidade do posto logo da autorización do Concello e
cumprindo os requisitos desta ordenanza.
6.—A promover e constituír asociacións que as representen.

CAPÍTULO IV
Réxime sancionador

Sección 1ª.—Infraccións e sancións

ARTIGO 23. INFRACCIÓNS

O incumprimento destas normas dará orixe á incoación do correspondente procede-
mento sancionador, clasificándose as infraccións en leves, graves e moi graves:

23.1 INFRACCIÓNS LEVES:

a) Falta de limpeza no posto.
b) Incumprir a obriga sinalada no artigo 22.1 consistente en que a persoa titular do
posto deberá colocar en lugar visible a tarxeta identificadora.
c) O uso de altofalantes ou outros medios acústicos sen autorización.
d) Colocación de mercadorías fóra do espazo asignado.
e) Calquera outro incumprimento da presente ordenanza, e particularmente das obri-
gas das persoas adxudicatarias, que non estea cualificado como infracción grave ou
moi grave.

23.2 INFRACCIÓNS GRAVES:

a) A reincidencia en tres ou máis infraccións leves. Considérase que existe reinci-
dencia cando os feitos antes descritos se produzan durante dous mercados sucesi-
vos ou tres alternativamente.
b) A venda de produtos distintos aos autorizados.
c) A venda de produtos en condicións deficientes ou deteriorados.
d) A instalación do posto en lugar non autorizado.
e) Ter sido sancionado por incumprimento da normativa relativa ao exercicio da acti-
vidade por outra Administración.
f) Falta da envoltura regulamentaria nos artigos alimenticios á venda.
g) Falta de aseo, limpeza e hixiene en vendedores, postos e ferramentas, e a non
limpeza do lugar unha vez finalizada a actividade do mercado.
h) Non acreditar mediante factura a procedencia das mercadorías, de ser requirida.
i) Provocar alteracións da orde pública, ou instar a terceiras persoas con ese mesmo
fin.
j) O acceso ou estacionamento de vehículos das persoas autorizadas nas zonas
destinadas ao mercado, fóra dos horarios establecidos ou permitidos.
k) Non pagar as taxas correspondentes durante tres períodos consecutivos ou seis
alternos.
l) A non comunicación ao Concello do cambio de domicilio.
m) Non acreditar as cotizacións ao Réxime da Seguridade Social correspondentes
cando o Concello o demande.
n) Non instalar o posto a metade dos días dun período sen causa xustificada.

23.3 INFRACCIÓNS MOI GRAVES:

a) A reincidencia en tres ou máis infraccións graves.
b) A desobediencia aos axentes da autoridade e persoal municipal.
c) Infraccións en materia sanitaria e de consumo.
d) O exercicio da venda ambulante sen autorización.
e) Non instalar o posto a metade dos días, nun período de tres meses, sen causa
xustificada.
f) O exercicio da actividade por persoa distinta da titular ou persoa autorizada.

ARTIGO 24.— SANCIÓNS

As infraccións leves sancionaranse con apercibimento ou multa entre 200 e 500 eu-
ros; as graves con multa desde 501 a 1.000 euros, as moi graves con multa entre
1.001 e 2.000 euros.

As sancións graduaranse en función dos seguintes criterios: reincidencia, transcen-
dencia social da infracción, volume de facturación ao que afecte, contía do beneficio
obtido, grao de intencionalidade e natureza dos prexuízos causados.

Cando a autorización sexa revogada a consecuencia de infraccións moi graves, a
persoa titular non poderá obter autorización ningunha durante o prazo de dous anos
para o exercicio da actividade no municipio de Pontevedra, sen dereito á reserva do
posto.

A Alcaldía poderá acordar, como sanción accesoria, o comiso das mercancías adul-
teradas, deterioradas, falsificadas, fraudulentas, non identificadas, que entrañen ris-
co para o consumidor, ou que incumpran os requisitos mínimos establecidos para a
súa comercialización; así como nos casos de venda de produtos non autorizados e
nos casos legalmente establecidos.

No caso de comiso ou intervención cautelar de mercadorías, así como nos supostos
de retirada e/ou intervención de instalacións, elementos e xéneros polos axentes da
Policía Local, segundo o establecido nos artigos 9 e 26 da presente ordenanza, pro-
cederase ao depósito destes no lugar que se determine.

Os produtos intervidos deberán destruírse en caso de que a súa utilización ou con-
sumo constitúa un perigo para a saúde pública, ou cando incumpran os requisitos
mínimos establecidos para a súa comercialización. De non ser preceptiva a súa des-
trución, os produtos entregaranse a asociacións da cidade, sen posibilidade de re-
clamación ou indemnización ningunha, e sen prexuízo da imposición da sanción que
corresponda.

Os gastos de transporte, distribución, destrución etc da mercancía sinalada no pa-
rágrafo anterior, serán por conta da persoa infractora.

O exercicio de calquera actividade ou comercio na vía pública sen autorización mu-
nicipal dará lugar á retirada das instalacións, elementos e xéneros neles situados e
presumirase que tal autorización non existe de non se presentar a correspondente
autorización no momento de ser esixida polos axentes municipais.

Sección 2ª.—Da actuación municipal e inspección

ARTIGO 25.—DA ACTUACIÓN MUNICIPAL

O Concello exercerá a intervención administrativa, as funcións de autoridade, policía
e inspección en todos aqueles postos situados no mercado, sen prexuízo do labor
inspector doutras administracións competentes nas materias relacionadas co merca-
do.

Na iniciación de actuacións que poidan dar lugar á incoación de calquera procede-
mento sancionador por infracción grave ou moi grave, a Alcaldía, como órgano com-
petente para ordenar a incoación do expediente, poderá decidir, como medida pre-
ventiva, a intervención cautelar das mercadorías. Intervirán cautelarmente as merca-
dorías os vixilantes encargados da venda ambulante, axentes da Policía Local ou a
autoridade  competente  cando se  realizase  a  venda  ambulante  sen  autorización,
existan sinais evidentes de fraude na súa venda ou se poña en perigo a saúde ou in-
tegridade física dos consumidores ou compradores, de xeito independente ao inicio
do expediente sancionador.

ARTIGO 26.—INSPECCIÓN MUNICIPAL

Os servizos municipais correspondentes velarán polo mantemento da orde pública e
por que os usuarios cumpran estas normas e as que se diten no sucesivo na mate-
ria.  Será competencia municipal a inspección e sanción en materia de venda ambu-
lante, sen prexuízo das competencias atribuídas a outras administracións en aplica-
ción da normativa vixente.

Os/As funcionarios/as dos servizos municipais que desenvolvan as funcións de ins-
pección ostentarán a condición de axentes da autoridade, logo da acreditación da
súa identidade. Os/As vendedores/as estarán obrigados/as a facilitar a inspección
das instalacións, subministrar toda clase de información, tanto verbal como docu-
mental sobre estas, así como no relativo a produtos e servizos e, en xeral, a colabo-
rar en cantas actuacións sexan precisas.

Sección 3ª.—Procedemento sancionador

ARTIGO 27.—PROCEDEMENTO SANCIONADOR

O procedemento sancionador iniciarase ben de oficio, coa denuncia das persoas vi-
xilantes encargadas da venda ambulante, policía local ou a instancia de parte por
calquera persoa física ou xurídica. Corresponderá á Alcaldía a incoación do expe-
diente sancionador e a imposición das sancións previstas na presente ordenanza.
As infraccións previstas nesta ordenanza prescribirán: se son leves, aos seis meses;
se son graves, aos dous anos e as moi graves, aos tres anos.

O prazo de prescrición das infraccións computarase desde o día da súa comisión.
Esta prescrición interromperase desde que o procedemento se dirixa contra a per-
soa infractora, volvendo a correr de novo o tempo da prescrición desde que aquel
termine sen ser sancionada ou se paralice o procedemento por causa non imputable
a infractora.

Para a sanción das infraccións tipificadas nesta ordenanza que teñan a considera-
ción de incumprimentos contractuais precisarase seguir o procedemento sanciona-
dor establecido na Lei 39/2015, de 1 de outubro de procedemento administrativo das
administracións públicas. 

DISPOSICIÓN ADICIONAL.
Para o non disposto nesta ordenanza, atenderase ao establecido nas normas de ca-
rácter autonómico, estatal ou comunitario que resulten de aplicación.

DISPOSICIÓN DERROGATORIA
A partir da entrada en vigor do presente texto adaptado, quedan derrogadas cantas
resolucións e acordos municipais se opoñan, contradigan ou resulten incompatibles
con este.

DISPOSICIÓN FINAL
Esta ordenanza publicarase no Boletín Oficial da Provincia e non entrará en vigor ata
que se publique completamente o seu texto e transcorra o prazo previsto no art.65.2
da Lei reguladora das bases de réxime local.

Solicitude para a concesión dunha autorización de posto de venda ambulante nos mercados 

ambulantes semanais do Concello de Pontevedra. Mercado ambulante rúa de Rafael Areses 

(Xunqueira) e  mercado ambulante da Avenida da Praia de Estribela (Estribela).

Primeiro apelido: Segundo apelido:

Nome ou razón social: NIF:

T
i
Nome da vía: Número: Escaleira: Andar: Porta:

Código
Postal:

Municipio: Provincia: Teléfono:

Correo electrónico:

Primeiro apelido: Segundo apelido:

Nome ou razón social: NIF:

T
i
Nome da vía: Número: Escaleira: Andar: Porta:

Código
Postal:

Municipio: Provincia: Teléfono:

Correo electrónico:

*A representación deberase acreditar por calquera medio válido en dereito.

Solicitudes presenciais de persoas físicas: as persoas físicas recibirán as notificacións, ademais de
electronicamente, por correo postal salvo que elixan a notificación electrónica como medio preferente
comunicándoo a través do procedemento 183 do catálogo de procedementos da sede electrónica
http://sede.pontevedra.gal ou premendo (aquí), neste mesmo procedemento poderá indicar un ende-
rezo electrónico para recibir os avisos ou indicar o seu desexo de deixar de recibir os avisos.

o A Xunqueira

o Estribela

Actividade Nº de postos

o Alimentación

o Téxtil

o Pel Calzado

o          Flores e plantas

Mercado para o que solicita a autorización:

Actividade para a que se solicita autorización/número de postos que se solicita:

R
e
p

re
s
e
n

t a
n

te
*

P
e

o

a

n

a

AO SR. ALCALDE DO CONCELLO DE PONTEVEDRA

Concello de Pontevedra, Michelena 30-36071 Pontevedra Tlf. 986 804 300
https://sede.pontevedra.gal

o Fotocopia do DNI e da tarxeta do NIF. Fotocopia do pasaporte e do permiso de residencia e
de traballo, ou da tarxeta de residencia, en vigor, segundo sexa non comunitario ou comunitario.

o Tres fotografías tamaño carné.

o No caso de que o solicitante sexa persoa xurídica, deberá achegar copia simple da acta de
constitución, estatutos e escritura de poder outorgada a favor da persoa que asina a solicitude de
autorización en representación da empresa.

o Xustificante de estar dado de alta no epígrafe correspondente do imposto de actividades
económicas e estar ao corrente no pagamento da tarifa.

o No caso de que non se prestase na solicitude autorización ao Concello de Pontevedra para
verificar que está ao corrente no cumprimento das obrigas tributarias e do cumprimento das obrigas
da Seguridade Social, deberase achegar certificado de estar ao corrente nas obrigas tributarias coa
Axencia  Estatal  da  Administración  Tributaria,  coa  Comunidade  Autónoma,  certificado  de  alta  no
réxime correspondente da Seguridade Social e de estar ao corrente no pagamento nas cotizacións da
Seguridade Social. 

o Copia da póliza e xustificante do pagamento do seguro de responsabilidade civil contratado
para responder dos posibles danos derivados do exercicio da actividade.

o Se se van a vender produtos alimenticios, fotocopia do carné de manipulador de alimentos
en vigor.

o Número de conta bancario en caso de domiciliación do pago.

o No caso de persoas xurídicas deberase indicar  a  relación  de persoas  que exerceran a
actividade e presentaranse os seus TC2.

o No caso de persoas físicas, se ademais do autorizado pretende que exerza a actividade
algunha persoa xunto con esta, deberá achegar a designación destas persoas (como máximo dúas
persoas),  que  deberán estar  contratadas,  cando  proceda,  polo  titular  do  posto  en  réxime ou na
modalidade que legalmente corresponda. 

oTarxeta en vigor de vendedor/a ambulante expedida polo Rexistro Galego de Comercio, eximirá
da presentación da seguinte documentación:

• DNI ou pasaporte, se   a   interesad  a   é persoa física; CIF, acta de constitución, estatutos e  
escritura de poder outorgada en favor da persoa que asina a solicitude de autorización
en representación da empresa, se é persoa xurídica. 

• Xustificante de estar de alta na Seguridade Social.   

Xustificante de estar de alta no imposto de actividade económica.

De conformidade co  art.  28.2  da  Lei  39/2015,  do  1  de  outubro,  do  procedemento  administrativo
común das Administracións Públicas, esta Administración poderá consultar ou recadar os datos ou
documentos necesarios para a tramitación da súa solicitude, salvo que manifeste a súa oposición a
esta consulta no seguinte recadro, suposto no que deberá achegar dita documentación: 

o Non autorizo o acceso

En Pontevedra,                                                               

Sinatura da persoa interesada e/ou do seu representante (só no caso de solicitude presencial)

Documentación que se xunta (sinalar a que proceda):

Responsable  do

tratamento

CONCELLO DE PONTEVEDRA (P3603800H)

Finalidade  do

tratamento

A xestión da súa solicitude e a tramitación administrativa que no seu caso
se poida derivar da mesma

Lexitimación  para  o

tratamento

Consentimento  da  persoa  interesada  (artigo  6.1  a) do  RXPD)  e  o
exercicio dos poderes públicos conferidos ao Responsable (artigo 6.1 e)
do RXPD)

Destinatarios  dos

datos

As Administracións Públicas no exercicio das súas competencias, cando
sexa necesario para a xestión da súa solicitude

Prazo de conservación Os datos proporcionados conservaranse durante o tempo necesario para
cumprir coas obrigas legais do Responsable

Exercicio de dereitos As  persoas  interesadas  poderán  solicitar  o  acceso,  rectificación  ou
supresión dos seus datos, así como exercitar outros dereitos ou retirar no
seu caso o consentimento outorgado a través da sede electrónica.  Máis
información na sección: Dereitos sobre Protección de Datos

Contacto  delegado  de

protección  de  datos  e

información adicional

dpd@pontevedra.eu

